






































































































































































































































































































































Dung i diida ma si Aji Panungkunan tungkap di tano i. Anggo 
didok rohana naung mate do hona dibahen bodil i. Alai dung 
diida ndang adong mudar di daging ni si Aji Ranungkunan, pos ma 
rohana, na so hona do ibana. 

Dip<ihusor ma bohi ni si Aji Panungkunan, nunga tutu langan­
langan bohina, songon mare-mare na pinaspas. 

"Pir ma tondim ale Aji Panungkunan, mangolu do ho hape. Nu­
nga tahi na jahat, tahi ni Raja Parbaliung tu ho. Aut hona ho, jala 
mate, dohononna 'hian ma, na mardaras do diida 'di ramba i ; di­
rimpu aili, hape ho do! Na so uhum binahen ni raja on!" ninna 
si Paralamat. Dung i ditogu ma si Aji Panungkunan. 

"Beha nama didok roham, ale amang? J orbutna i na masa on!" 
ninna si Aji Panungkunan. 

"Maila do raut ndang dapotan. Betak dohonon ni Raja Parba­
liung do annon, maila bodil ndang dapotan, gabe dilului dalan mu­
se, padalanhon tahina na jahat i. Anggo ahu mandok, tung so bolas 
be ho dison! Laho ma ho maporus tu Lobu Namaduma, tu Raja 
Sohuturon Dolok. Paboa ma sude tu raja i. 

Ahu pe annon, paboaonku ma tu dahahang, Partahan Soaloon. 
Ia ro pe ho muse tu hutanta rap dohot Raja Sohuturon Dolok, 
ba nunga pungu hami angka donganmu. Tung na so uh um na bina­
hen ni Raja Parbaliung on! 

Alai hami pe nunga leleng huida hami i. Sai alang roha saleleng­
na on. Anggo nuaeng do, dung olo Raja Sohuturon Dolok mangon­
dihon ho, ba nunga adong be donganta. Ndang pola be habiaran­
ta Raja Parbaliung. Pos ma roham, borhat ma ho hatop. Sai pir 
ma ton dim!" ninna si Paralama t . 

Nunga lam margogo tutu si Aji Panungkunan, nunga salpu song­
gotna. Hehe ma ibana laho mardalan tu huta ni Raja Sohuturon 
Dolok. 

Nunga guling ari, jadi maradian ma nasida na marburu aili 
i; mulak ma nasida tu inganan na parjolo. Adong do antong dapot 
lima aili i. Dua ma i na mate dibahen sitiop hujur, jala tolu ma i 
mate dibahen bodil. 

"Ai opat hali hubege pulu bodil, na somal nian sahali pulu ing­
kon mate ma sada aili. Ai bodil ni ise adong bingkas so dapotan?" 
ninna ulubalang Partahan Soaloon manungkun angka sitiop bo­
dil. 

"Bodilhu do tutu dua hali bingkas, alai sahali do mangonai!" 
ninna Raja Parbaliung. 

"Songon na so dung do nian songon i rajanami!" ninna uluba­
lang i. 

Dung i masijouan ma nasida, dijoui ma angka na di pudi dope; 
ai songon i do nasida marburu; rap borhat sian huta, jala rap mulak 
sude tu huta . 

"Ba ndang dison dope si Aji Panungkunan ! " ninna sad a halak. 

"Ba tutu!" ninna na sada nari. 

"Olo da, na beha do?" ninna na asing. 

"Longang roha, ba na tu dia ma i laho!" ninna Raja Parbaliung. 
Alai anggo di bagasan rohana, naung hona do huroha si Aji 
Panungkunan nangkin di ram ba i. 

Dung i didok ulubalang i ma, "Masuk tu punguan na di toru on 
do ibana nangkin, ndang sahat i nangkin tu dolok na marhehe i. 
Beta ma talului, jonok do i ; ndang tagamon dao i. Betak na ting­
gang do ibana, jala tarngok nuaeng di ramba i! " 

Dung i borhat ma nasida tutu sude tu ramba i; holan raja i 
ma tinggal di rura i rap dohot angka naung tar matua manjaga a1li 
na dapot i. 

Dung marserak benasida di ramba i, sai diihuthon si Paralamat 
ma bahana ulubalang i sian pudi. Ndang adong antong halak na jo­
nok tu nasida; jadi dung dapotsa digoit ma hahana i, jala dihusi­
phon ma, " Nunga husuru si Aji Panungkunan , ale hahang, asa ma­
poms tu Lobu Namaduma. Toho do ahu di sampilpil na di toru 
an, jadi huida ma, nunga manang piga hali sai songon na naeng 
manembak raja i, hape so ada aili mapoms dompak hami. 'Adong 
do huroha tahi na jahat di raja on!' ninna rohangku, da hahang! 

Sai nanget-nanget ma husisipi sian pud1, songon panisipi ni 

babiat. Jadi huida ma dibingkas _bodilna, Clung i marlojongi ma 
ibana dompak hambirang. Lahoma ahu nanget-nanget tu panem­
bahanna i, huanto-anto di dia piruru i mangonai. Hape huida ma si 
Aji Panungkunan nunga tungkap di tano i. 

Ndang hona ibana, ai toho mamereng ibana dompak pudi di 
na laho bingkas bodil ni Raja Parbaliung i. Asa na dituntun do na 
manungkaphon badanna tu tano i. Aut so i, ba ingkon mate do 
ibana. Jadi husuru ma ibana maninggalhon ramba on, jala hatop 
borhat tu Lobu Namaduma. Ai na so uhum dona binahen ni Raja 
Parbaliung i!" 

I ma dihusiphon si Paralamat tu hahana ulubalang i. 

"Jorbutna i anggia! Ai tutu do i?" ninna ulubalang i. 

"Tung disuru ho pe ahu manolon manang tu begu dia pe taho, 
na rade do ahu mangkatindangkon i!" ninna si Paralamat. 

Hundul ma nasida satongkin di toru ni hau bolon, dung i ruar 
ma sian toru ni urat ni hau i sada ulok baganding. 

Dung i didok ulok baganding i ma, "Tutu do na nidok ni ang­
gimi, ale ulubalang Partahan Soaloon. Ndang adong gabus di hata­
na i ! " 

"Na uli ma i ba ompung! Nunga dohot ho hape mandok. Ala 
ni jorbutna do tahi ni raja i, umbahen songon na so porsea ahu!" 
ninna ulubalang i. 

"Na so matanggak di bohi do ho, na todos di ari! Ba urupi 
ma si Aji Panungkunan i, asa bangkit raja ibana. Ai ingkon tu iba­
na do tutu pampe harajaon ni amana!" ninna ulok baganding i 
mandok tu ulubalang i. 

"Anggo nunga songon i didok ho ompung, ba patupaonnami ma 
na nidokmi. Ai ndang olo hami marrajahon raja na mangulahon na 
so uhum!" ninna ulubalang Partahan Soaloon. 

Dung i mulak ma nasida angka na mangalului i mandapothon ra­
ja i. 

"Beha, ndang adong diida hamu ibana?" ninna Raja Parbaliung 
manungkun nasida. 

"Olo ba rajanami, nunga tung loja hami na mangalului i, so 
binoto nanggo arimbosna. Atik naung dib oan begu dia do si Aji 
Panungkunan on, songon homang uju 11" ninna ulubalang i. 

Nunga mulak sude na mangalului, ai nunga manihir mata ni 
ari. Jadi didok raja i ma, "Mulak ma hita JOlo tu huta; marsogot 
ma di torang ni ari taulakhon mangalului. 

"Olo ba rajanami, denggan ma i tutu, ai holom nama tongkin 
nari ! " ninna ulu balang i. 

Dung i mulak ma nasida sude tu huta; diporsan ma aili na dapot 
i. 

Ianggo ina ni 'Si Aji Panungkun, dung diida so dohotanakna i 
mulak, sai holan na mangandungi nama, so bolas apoan ni 
manang ise. Dilehon do nian juhut aili jambarna, alai ndang olo 
manjalo. 

"Ndang tu aha di ahu juhut aili i, anakhi ma paulak hamu!" 
ninna, huhut sai tumatangis. 

Jadi ro ma si Paralamat, diboan ma tu jabuna jambar ni ina ni 
si Aji Panungkunan i, diparmasak ma antong denggan. Dung ma­
sak, ditaruhon ma tu bagas ni ina ni si Aji Panungkunan i; diboan 
ma dohot indahan. 

Nangetnanget ma dipaboa na masa i, jala didok asa unang jolo 
adong na umbotosa, so holan nasida. 

"Pangan ma inang, unang pola sai gogo be na tangis i. Horas­
horas do si Aji Panungkunan di huta ni Raja Sohuturon Dolak. 
Ndang pola piga ari nari idaonmum ma ibana!" ninna si Paralamat, 
asa tarapul antong rohana. 

"Tuani ma i amang. Nunga songon na mulak ahu mangolu diba­
hen hatami. Horas do hape anakki!" ninna ina ni si Aji Panungku­
nan. 

* * * 

Ia si Aji Panungkunan, sai marlojongi ma ibana maninggal­
hon ramba parburuan aili i. Nunga tung loja ibana, nunga sai 

marhosa-hosa. Dung potang ari sahat ma ibana tu sopo parbor­
nginan, uju na mangalului gala-gala i ibana, rap dohot dongan­
na na dua halak i. 

Hundul ma ibana songon na mandate di sopo i, jadi tangis ma 
ibana marningot inana na tinggal di hutanasida. Mangandung-an­
dung ma ibana, ninna ma, 

Ndang da na tartamparhon, 
bulusan ma niathon. 
Ndang be na tarhatahon, 
bulusan ma tinangishon. 
Ai molo tinangishon, 
atik lumumbang hilalaon." 

Dung i dibege bodat longlong ma tangisna i, jadi mangkuling 
ma bodat i, didok ma, "Boasa pola songon i tangismu, ale Aji Pa­
nungkunan?" 

"Nunga naeng dibodil Raja Parbaliung ahu da ompung! Unang 
na sanga mamereng ahu dompak pudi, ba nunga mate ahu. Holan 
na hansit dohot na dangol do hu taon. Aha ma so sai tangis ahu ! " 
ninna si Aji Panungkunan. 

"Unang magogohu tangismu da ale Aji Panungkunan, atik na 
bangkit raja do ho sogot. Ia dung bangkit raja ho, so tung 
magakgakhu ho sogot!" ninna bodat longlong i. 

"Bolas ma ompung, songon ahu on na lea, jolma na pinalele­
lele ni sidangolon, gabe bangkit raja?" ninna si Aji Panungku­
nan. 

"Nunga hudok tu ho, unang sai tangis be ho, betak na bangkit 
raja do ho sogot! Molo dung torang ari marsogot, borhat ma ho tu 
Lumban Namaduma. Pir ma tondim. Las do roha ni Raja Sohu­
turon Dolak manjangkon ho. Modom ma ho di sopo i!" ninna 
bodat longlong i. 

Torang ari manogotna i borhat ma si Aji Panungkunan, sai di­
datdati ma mardalan, asa gira sahat tu Lobu Namaduma. Asa dibo­
to Raja Sohuturon Dolak antong na masa i, jala asa diboto sipatu­
paonna laho mangurupi ibana. 

Dung i sahat ma ibana tu harbangan ni huta i; las ma antong ro­
ha ni pangisi ni huta i mamida ibana, jala diboan ma ibana tu 
bagas ni raja i. 

"Aha na masa ale Aji Panungkunan, um bahen songon i langan 
bohim jala sai marhosa-hosa ho?" ninna Raja Sohuturon Dolok 
manungkun. 

"Nunga mansai loja ahu rajanami, sai marlojongi sian Dolok Par­
garu tan tu huta on!" ninna si Aji Panungkunan. 

"Pahundul ma jolo songon na pahosahon, dung i jolo marsipa­
nganon ma ho. I pe asa baritahon na masa na naeng paboaon­
mu, ai nunga tung songon na maheu ho huida!" ninna raja i. 

"Na uli ma i rajanami, molo tung asi roha ni raja i mida ahu ! 
Nunga tung loja ahu tutu , nunga mansai male!" ninna si Aji Pa­
nungkunan. 

Dilompa ma sipanganon, jala dung masak dilehon ma ibana 
mangan. Dung sun si Aji Panungkunan na mangan i, didok raja 
i ma, "Holan hita pe jolo mangakatai, ale Aji Panungkunan! 
Paboa ma, aha na masa, umbahen na ro ho antong tu huta on. 
Nunga na uli binahenmon, ro ho tuson mangalualuhon parsorion­
mu tu hami!" ninna Raja Sohuturon Dolok. 

"Olo rajanami, mauliate ma hudok ala ungkap roha ni raja i 
umbege alualungkon. Paboaonku ma tutu sude ! 

Nantoari ale rajanami, diarahon Raja Parbaliung do hami na 
sahuta marburu tu ramba poso na jonok tu hutanami. Ai nunga 
sun gadong ni hutanami dibarungkari angka aili. Huhaliangi ha­
mi do ramba poso i, adong di hasundutan . adong di habinsaran, 
adong di dolok, adong nang di toruan. 

Di toruan ma hami deba rap dohot raja i. Dung sai jebu ma 
angka biang parburu mangalelei aili i, ba ham1 pe sian toruan mulai 
ma marserak mandapothon tu tonga ramba i 

Hape na sai di pudinghu do Raja Parbaliung. Dung manang sadia 
dao hami masuk tu ramba i, adong ma gorakhu mamereng dom­
pak pudi. Huida ma nunga dompak ahu dietenghon raja i bodil-

na. Mamintor na manungkap ahu, ale rajanami. Jadi pintor hube­
ge ma nang soara ni bodil ni raja i. 

Tuani ma mamintor manungkap ahu, ai aut sura so i nunga mate 
ahu. Adong do manang na sadia leleng songon na so tarjolma ahu, 
ala ni songgotna huhilala; sai tungkap ma ahu di tano i. 

Dung i hubege ma marderes-deres di pudingku, mangkuling 
mana di pudingki, didok ma tu ahu, "Pir ma tondim, ale Aji 
Panungkunan! Mangolu do ho hape!" 

Hutanda ma soara i, si Paralamat do hape na ro i, anggi ni 
ulubalang Partahan Soaloon. Didok ma tu ahu, "Maila do raut 
so dapotan. Betak dohonon ni Raja Parbaliung annon, 'maila do 
bodil so dapotan, gabe dilului dalan sahali nari. Nunga jorbut na 
masa on. I pe laho ma ho maporus tu Lobu Namaduma, ai na so 
uhum nama tahi ni Raja Parbaliung on!' asa na didasdas si Parala­
ma t do ahu tutu, umbahen na pintor tuson ahu ro," ninna si Aji 
Panungkunan. 

"Tung aha do alana, umbahen na naeng pamateonna ho?" 
ninna Raja Sohuturon Dolak manungkun. 

"Songon on do rajanami! Nuaeng pe huboto tangkas, damang 
do raja hian di Dolak Pargarutan. Alai tibu do mate damang, ba 
tading maetek ma ahu. Jadi Raja Parbaliung ma bangkit gabe 
raja. Disuru dainang do ahu laho mandapothon Datu Bolon Pa­
niop Pagar, na maringanan di Lobu Parholean. Tung so olo do dai­
nang paboahon tu ahu, betak ala ni biarna do salelengna on, ndang 
huboto. Datu Bolon i do na patotorhonsa tu ahu sude. 

Ala diboto Raja Parbaliung naung malum sahit ni boru ni raja 
i marhite ubat na hulului i, ba ditagam rohana ma, na ingkon uru­
pan ni raja i do ahu. 

Aut mate ahu dibodil, dohononna ma, aili do diida marlojong, 
jadi dibingkas ma bodilna; hape ahu dona hona. 

Anggo pandok ni si Paralamat, ale rajanami, paboaonna do na 
masa on tu hahana, ulubalang Partahan Soaloon, asa martahi 
nasida mandongani ahu, ai tung na so uhum do na binahen ni Raja 
Parbaliung i nang didok nasida!" ninna si Aji Panungkunan. 

Jadi tarrimas ma Raja Sohuturon Dolak dompak Raja Parba­
liung na di huta Dolak Pargarutan. Dijou ma ulubalangna Partallik 
Najingar dohot Datu Pangontang. Mangkatai ma nasida sahat ro di 
na bagas borngin. 

Marsogotna i disuru Raja Sohuturon Dolak ma naposona mam­
borothon sada horbo di tonga ni alaman. Dung i ditullang ma, jala 
disahei. Dung sun disahei diboan matu bagas, dung i diparmasak 
ma tutu. Dung masak juhut horbo i, masak ma nang indahan, jadi 
disuru raja i ma naposona, dipio ma pangisi ni huta i mangan. 

Dung sun na mangan i, didok natua-tua ni ni huta i ma, "Ba 
nunga bosur hami ale rajanami mangan indahan na las, nunga ma­
hap marlompan juhut. 

Nunga on nian jolo ninangnang, 
i pe asa ninungnung. 
Nunga on jolo pinangan, 
ba i pe asa sinungkun. 

Ba dia ma alamana, umbahen dipio raja i hami mangan tu bagas 
na martua on, dipaboa raja i ma!" 

"Olo angka amang, anggo taringot tu sipanganon na so sadia 
i, ba ndang na mangkolit hami. 

Sihingkit ma ninna sihompa, 
ba golanggolang ma pangarahutna. 
So sadia pe na pinatupa i, 
ba sai godang ma na pinasuna. 
Pamurnas ma i antong tu daging, 
saudara ma i tu bohi. 
Sipalomak imbulu ma i, 
sipaneang holi-holi. 

Ia si Aji Panungkunan, na dapotan ubat jala na pamalumhon 
sahit ni borunami si Tapi Marhillong Sere, nunga ro tu huta on 
maporus, ala dibahen Raja Parbaliung na di Dolak Pargarutan na 
so uhum tu ibana. 

Na laho do nasida marburu tu ramba na jonok tu hutanasida, 

hape disi ma dibingkas Raja Parbaliung bodilna, laho pamatehon 
siAjiPanungkunanon. 

Ia mamereng ma si Aji Panungkunan dompak pudi, nunga 
dida dompak 'ibana bodil ni Raja Parbaliung; tompu ma ditungka­
phon dirina, gabe so hona ibana. Adong do pangisi ni huta i, na 
margoar si Paralamat, na mamida hajahaton ni raja i. Dung marlo­
jongi Raja Parbaliung laho mangagohon langkana, ditogu si Para­
lamat ma si Aji Panungkunan on, jala disuru maporus tu hutanta 
on. 

Nuaeng pe, ia sipanganon na hulehon i, sipanganon parhonta­
san ma i, asa borhat hita tu huta ni Raja Parbaliung, raja na sown­
boto uhum i. 

"Masiparade bodilna be ma marsogot, masipatajom hujurna, ja­
la masipatajom podangna!" ninna Raja Sohuturon Dolok. 

* * * 

Dung dibege si Tapi Marhillong Sere na naeng borhat ma marso­
got pangisi ni huta i dompak Dolok Pargarutan, sai songon na pu­
sok ma hosana. Nunga antong piga hali si Aji Panungkunan sai 
naeng mate. 

"Atik na saut ma marsogot buaton ni bodil ni musu!" ninna 
roha ni boru ni raja i. 

Diatupi ma napuran, napuran sirara uruk na tabo; dung i laho 
ma ibana manisip-nisipi tu jabu ni namboruna. Dung sahat ro di 
jabu disungkun namboruna i ma, "Ro ho maen Tapi Marhillong 
Sere tuson, aha ma na naeng dohononmu?" 

"Adong ma da na naeng dohononku namboru. Nunga manang 
piga hali sai naeng marmara si Aji Panungkunan. Ndang bolas 
dohononmu namboru, asa tinggal ibana di huta on? 

So tung hona bodil ma muse ibana, da namboru!" ninna si Tapi 
Marhillong Sere. 

"O ale maen Tapi Marhillong Sere! Huboto dona di rohami; aut 
sura pe bolas ibana tinggal di huta on, ndang olo i. Haleaon do i 

rajumanna, ai na mangalengsehon musuna do pangisi ni huta on, 
umbahen borhat marsogot tu Dolak Pargarutan. 

lngkon dohot do ibana laho, i do tandana na lahi-lahi daba!" 
ninna nam boruna i. 

"Antong lehon ma jolo namboru napuran sirara uruk na huatu­
pi on di ibana; ala,i so tung adong marnida! " ninna si Ta pi Marhil­
long Sere. 

Hape tompu ma ro si Aji Panungkunan tu bagas ni namboru ni 
si Tapi Marhillong Sere i. Dung diida na disi do born ni raja i, pin­
tor naeng mijur ma ibana. 

Dung i didok namboru ni si Tapi Marh11long Sere i ma, "Ro ma 
ho amang Aji Panungkunan, dison ma ho hundul!" 

Hundul ma tutu si Aji Panungkunan, dibereng ma dompak boru 
ni raja i. Tutu do antong: 

Na so ada landina, 
na so ada landona. 
Na so adong tandina, 
na so adong tudosna. 

Dung i tungki ma si Tapi Marhillong Sere 

" Atehe Aji Panungkunan, aut ma didok bolas do tinggal ho di 
huta on, unang pola dohot mandongani pangisi ni huta on tu Do­
lak Pargarutan, olo do ho?" ninna namboru ni si Tapi Marhillong 
Sere. 

"Ndang olo ahu ba inang. Na paleahon ahu do huhilala, molo 
disuru ahu tinggal di huta. Malo lahi-lahi daba inang, ingkon dohot 
do tu partongtangan. Dung i dainang tinggal do di hutanami. Beha 
ma nuaeng dibahen Raja Parbaliung tu dainang?" ninna si Aji 
Panungkunan. 

" Nunga dibege ho maen Tapi Marhillong Sere! Sintong do na 
hudok i!" ninna namboruna i. 

"Olo ba namboru, laho ma ahu!" ninna si Tapi Marhillong Sere; 
Jaos mijur ma ibana tu toru, maila ibana antong atik diboto 
halak na pajumpang nasida na dua di jabu i. 

Dung laho si Tapi Marhillong Sere, didok namboruna i ma tu 
si Aji Panungkunan, "Jalo ma napuran na niatupan ni si Tapi 
Marhillong Sere on, ale amang Aji Panungkunan. Pir ma ton dim, 
horas-horas ma ho di dalam dohot mulak tu huta on!" 

"Olo ba inang, alai holan hita mana umboto on!" ninna si Aji 
Panungkunan. Dung i laho ma ibana mijur tu torn. 

* * * 

Marsogotna i dung sun mangan borhat ma Raja Sohuturon 
Dolok dohot ulubalangna dohot datuna dohot pangisi ni huta i, 
angka na gopas marsinjata tu huta ni Raja Parbaliung. Dohot ma 
antong nang si Aji Panungkunan. 

Dung sahat nasida di buntul-buntul pargadongan ni huta i, mara­
dian ma nasida. Dung maradian sangombas, jongjong ma nasida 
sudena, songon na patuduhon hinadeak nasida na ro i. 

Diida Raja Parbaliung ma nasida na ro i, jadi dijou ma ulubalang 
Partahan Soaloon dohot sude pangisi ni huta i. 

"Nunga ro musu, ale! Tiop be ma sinjatana, asa taalo! Nunga 
ro na naeng m·artaban hu ta on!" ninna Raja Parbaliung. 

Alai ro ma ulubalang Partahan Soaloon didok ma, "Ba patang­
kas rlla rajanami deakna i nasida. Dung i adong do bodilnasida lo­
bi sampulu hali godang ni bodilta, ai na maduma jala na mora do 
Raja Sohuturon Dolok. Huta dia ma mangate mangalo parangan 
ni huta Lobu Namaduma?" 

"I do hape dohononmu tu ahu ale ulubalang Partahan Soaloon? 
Marjea ma ho annon!" ninna Raja Parbaliung. Dung i didok ma 
tu pangisi ni huta i, naung pungu disi jongjong marhaliang, "lse 
na olo mandongani ahu, ro ma tuson. Na parjolo ro, i ma na gabe 
singkat ni ulubalang Partahan Soaloon!" ninna. 

Hape ndang adong nanggo sada na olo ro tu lambungna! 

"Ale Raja Parbaliung, di dia do si Aji Panungkunan?" ninna ulu­
balang i mandok tu raja i. 

"Ndang huboto i, aha sinungkunmu di ahu. Nunga dijehehon 
ho ahu ! " ninna Raja Parbaliung. 

"Molo so diboto raja i dope, ba botoon ni raja i ma anggo sa­
onari. Si Aji Panungkunan dona ro adu . Angka donganna ma i na 
ro i. I pe paima ma dison, asa husuru na mandok, asa unang sanga 
bingkas bodil. Ai ndang olo hami antong mangalo dongannami 
sahuta, si Aji Panungkunan!" ninna ulubalang i. 

Dung i disuru ulubalang i ma anggina si Paralamat manda­
pothon parangan ni Raja Sohuturon Dolok, naung sai jongjong di 
buntul-buntul i. Dung diida si Aji Panungkunan naung ro si Parala­
mat didok ib(\lla ma tu raja i, "I ma ale rajanami si Paralamat, 
na manogu ahu uju na tungkap i ahu di harangan parburuan adu!" 

"Ba na uli ma i tutu!" ninna Raja Sohuturon Dolok. 

"Dung sahat si Paralamat, disungkun raja i ma ibana, "Dia do 
sipaboaonmu, umbahen na ro ho mandapothon hami, ale Parala­
mat? Nunga rade dongan ni Raja Parbaliung laho mangalo hami?" 

"Ndang adong be dongan ni Raja Parbaliung, ale rajanami. 
Nunga tung tedek hata ni dahahang ulubalang i mangalo ibana. 
Jadi boa-boa horas do rajanami, boa-boa na so ada mara, so ada 
gora. 

Dipapungu Raja Parbaliung do nian sude pangisi ni hutanami, 
dung haidaan hamu di buntul-buntul on. Didok do asa sude masi­
tiop sinjatana be, alai ndang adong na olo. Nuaeng pe nunga di­
boto Raja Parbaliung naung ro si Aji Panungkunan on, ai dipaboa 
dahahang ulubalang i. Nunga songon na tarhalute ibana. 

Nuaeng pe bongot ma hamu tu hutanami rajanami, asa marhata 
hita," ninna si Paralamat. 

"Na denggan ma i tutu. Alai parjolo ma ho mulak tu huta! 
Paboa ma na bongot ma hami, jala mangkuling do bahenonnami 
pitu hali bodilnami dompak ginjang. Unang pola tarsonggot na­
sida, angka pangisi ni huta. Songgot habiaran ma i tu Raja Parba­
liung, alai songgot siboan tua ma i tu si Aji Panungkunan!" ninna 
raja Sohuturon Dolok. 

"Olo ba rajanami!" ninna si Paralamat. Dung i laho ma ibana 
parjolo tu huta laho paboahon pangkataionnasida dohot raja i. 

Dung sahat si Paralamat tu harbangan ni huta i, borhat ma sude 
parangan ni Raja Sohuturon Dolok ~:!ndapothon huta i. Disuru 
raja i ma antong asa di jolo si Aji Panungkunan mardalan rap do­
hot ibana, asa diida pangisi ni huta i na mangolu do si Aji Panung­
kunan. 

Jonok tu huta i disuru raja i ma dibingkashon bodil dompak gin­
jang pitu hali, songon boa-boa haroro ni Raja Sohuturon Dolok tu 
huta Dolok Pargarutan. 

Jadi marlojong ma Raja Parbaliung tu bagasna martabuni, 
ndang barani ibana mamereng bohi ni Raja Sohuturon Dolak 
dohot bohi ni si Aji Panungkunan. Nunga sai antairiron ibana. 

Dung i ruar ma ina ni si Aji Panungkunan sian bagas, diida ma 
tutu anakna i, dung i dihaol ma. "Horas do ho hape amang, anak 
hasian, tampuk ni pusupusungku, sisampisik!" ninna. Sai marabu­
ran ma iluna, ala las ni rohana. 

"Olo ba inang, horas do ahu ! Pir ma tondi ni dainang, nunga 
sahat ahu tu hutanta on!" ninna si Aji Panungkunan. 

Dung i marpungu ma tu sopo sudena, Raja Sohuturon Dolak 
dohot ulubalangna dohot datuna dohot si Aji Panungkunan dohot 
angka na tumua sian paranganna; rap dohot ulubalang Partahan 
Soaloon dohot si Paralamat dohot angka natuatua ni huta sudena. 

"Dia ma umbahen na ro hamu tu hutanami on, rap dohot angka 
paranganmuna, jala aha ma na niulamuna tuson, ale Raja Sohutu­
ron Dolak?" ninna ulubalang Partahan Soaloon manungkun na ro 
1. 

"Olo ba ulubalang Partahan Soaloon! la umbahen na ro hami, 
na naeng martubol ma hami antong, ai na so uhum dona binahen 
ni Raja Parbaliung tu si Aji Panungkunan. Naro do ibana maporus 
tu hutanami, Lobu Namaduma, jala ondihononnami ma ibana!" 
ninna Raja Sohuturon Dolok. 

"Ba molo songon i do, ba nunga diida raja i! Ndacta dohot ha­
mi pangisi ni huta on mambahen na so uhum tu si Aji Panungku-

nan. I ma alana, ale rajanami, ndang adong sian hami na olo ma­
niop sinjata, ai dongannami do tutu anggo si Aji Panungkunan 
on!" ninna ulu balang Partahan Soaloon. 

"Nunga tutu huida hami, na sintong do hatami. Ba nuaeng pe, 
dia ma uhuman sidabuon tu Raja Parbaliung?" ninna Raja Sohutu­
ron Dolak. 

Jadi tarbege ma na mandok, "Marutang hosa ma ibana!" 

"Maru tang hosa ma tu tu!" ninna angka parangan ni Raja So­
hu turon Dolak, ala ni mohop ni ate-atena be. 

Anggo bagas ni Raja Parbaliung nunga sai dijaga humaliang. 

"Anggo siat pangidoan ale rajanami, Raja Sahu turon Dolak, 
ba tajou ma Datu Bolon Paniop Pagar, asa dohot tu harungguan 
on. Ai Datu Bolon i ma na umboto bingkas ni na so uhum on, bi­
nahen ni Raja Parbaliung tu si Aji Panungkunan!" ninna uluba­
lang Partahan Soaloon. 

Dung i dialap ma tutu Datu Bolon Pamop Pagar tu Lobu Parho­
lean, jala dung sahat Datu Bolon i dibahen ma muse harungguan. 
Jadi manungkun ma Datu Bolon Paniop Pagar, "Dia ma ale rajana­
mi, Raja Sohuturon Dolak dohot hamu angka amang, umbahen na 
disuru harnu mangalap ahu?" 

Dung i didok ulubalang Partahan Soaloon ma, "Umbahen na 
jinou ho ompung, Datu Bolon, ala na ro do dison Raja Sohutu­
ron Dolak. Nunga maporus anggo Raja Parbaliung tu jabuna, ai 
diulahon na so uh um. N aeng dibodil si Aj1 Panungkunan, uju mar­
buru hami, gabe maporus ma ibana tu Lobu Namaduma, laho ma­
ngalu-aluhon tu Raja Sohuturon Dolak. Ba ho ma ompung na 
paandarhon, dia alana umbahen songon i Jahat tahi ni Raja Parba­
liung maradophon si Aji Panungkunan. Asa didabu harungguan 
on antong uhum tu ibana!" 

Jadi didok Datu Bolon Paniop Pagar ma, "Ola tutu rajanami, 
Raja Sohuturon Dolak dohot hamu sude angka amang! Ia si Aji 
Panungkunan on na tading maetek do , arnana hian do raja di huta 
on. Tibu do ibana mate, jadi bangkit ma Raja Parbaliung gabe raja. 

Sai satahi do raja on dohot Datu Pamurnas; i ma umbahen 
barani pulut i bana mangantuk si Aji Panungkunan di tombak i, 
jala diihot disi. Ditagam rohana ingkon mate ma i bana di harangan 
pasihotangan i, hape ndang mate. 

Nunga hubege sian angka suruanmuna na mangalap ahu tari­
ngot tu na so uhum binahen ni Raja Parbaliung, naeng bodilonna 
si Aji Panungkunan. Didok rohana nunga hona jala mate, hape ma­
ngolu do. 

Dung diida Raja Parbaliung nunga tang jala matoras <laging ni . si 
Aji Panungkunan, lam mabiar ma ibana, atik rampason hara­
jaon i sian ibana. 

I ma da ale rajanami, Raja Sohuturon Dolok, umbahen na diula­
hon na so uhum, naeng dibodil si Aji Pan:'ngkunan, unai~g adong 
be alona, didok rohana!" 

I ma didok Datu Bolon i di tongatonga ni harungguan i. 

Mangkuling silonging ma satongkin di punguan i; dung i didok 
Raja Sohuturon Dolok ma, "Dia ma uhum tu Raja Parbaliung di­
dok roham, ale Datu Bolon Paniop Pagar?" 

"Olo ba rajanan1i, anggo taringot tusi, ndada ahu be nian sung­
kunon. Harungguan on nama manimbangisa. Alai molo ingkon 
alusanku do sungkun-sungkun ni raja i, ba on ma dohononku. 

"Diulahon Datu Pamurnas do na so uhum; ndang jolma mangu­
hum i bana, alai mate do i bana, mate tungkap. Mata do tutu abul 
ni mata, ba hosa abul ni hosa. Alai ala so mahua do si Aji Panung­
kunan, ala diondihon Na Martua Debata, ninna rohangku, unang 
pola bunu hamu Raja Parbaliung. Uhumon ni Na Martua Debata 
do ibana. 

Unang adong dohonon ni halak muse, ale rajanami, na dibunu 
ho do Raja Pabaliung laho pabangkithon si Aji Panungkunan 
gabe raja. 

Nunga songon i parigondihon ni Na Martua Debata di si Aji 
Panungkunan, ba unang pola marlapu-lapu mudar tanganmuna la­
ho margondang, marlas ni roha pabangkit raja. 

Suru hamu ma Raja Parbaliung ruar sian huta on, maporus ma 

ibana dao sian huta on, asa dilului ingananna. Na Martua Deba­
ta ma nang na mandabu uhum tu ibana!" 

I ma didok Datu Bolon i tu sude na pungu i. 

"Beha ia pandokmu ale ulubalang Partahan Soaloon dohot sude 
pangisi ni huta on?" ninna Raja Sohuturon Dolok manungkun 
angka na pungu i. 

"Olo tutu rajanami, arga do hata ni Datu Bolon i. Ba na uli 
ma i dohononnami. Unang marlapu-lapu mudar tangannami, 
laho pabangkithon si Aji Panungkunan gabe raj a!" ninna ulubalang 
i. 

"Nunga na uli i tutu, nidok ni ulubalang i!" ninna pangisi ni 
huta i. 

''Molo songon i ma didpk hamu, ba ndang sai aloonnami hamu ; 
ndang sai pangidoonnami, asa marutang hosa Raja Parbaliung! 
Ba satolop ma hita di hata ni Datu Bolon i dohot ulubalangmuna 
on!" ninna Raja Sohuturon Dolok. 

Dung i dipalao ma Raja Parbaliung dohot nasida na saripe sian 
huta i ; maporus ma nasida dompak hasundutan, laho mangalului 
ingananna. 

* * * 
Dung i marhata ma nasida taringot tu hababangkit ni si Aji 

Panungkunan gabe raja ni huta Dolok Pargarutan. 

"Nunga satolop hami sude rajanami, Raja Sohuturon Dolok, asa 
si Aji Panungkunan gabe raja di hutanami on. Alai ndang olo ha­
mi anggo tung marrajahon doli-doli!" nmna ulubalang Partahan 
Soaloon . 

"I do tu tu, na sin tong ma i nidok ni ulubalang i!" ninna sude 
pangisi ni hu ta i. 

"Ahu pe mandok, na sintong do i tutu !" ninna Raja Sohuturon 
Dolok. 

"Jadi beha nama i?" ninna nasida sude. 

Dung i didok Raja Sohuturon Dolok ma, "Hamu ale angka 

amang! Pitu ari nari ro ma hamu sude tu hutanami, Lobu Namadu­
ma, ai margondang ma hita, marlas ni roha. Nunga malum antong 
sahit ni borungku, dung i disi ma si Aji Panungkunan gabe helang­
ku ! " 

1adi marlas ni roha ma sude pangisi ni huta i. 

Dung i didok ulubalang i ma, "Buat hamu ma sada horbo, bo­
rothon hamu ma di tonga ni alaman!" 

Diborothon nasida ma tutu horbo i; dung i ditullang ma jala 
disahei; dung disahei diparmasak ma di bagas. Diparmasak ma 
juhut horbo i, dilompa ma nang indahan. Dung masak sude, ba 
mangan ma nasida marlas ni roha. 

I ma sipanganon paborhathon Raja Sohuturon Dolok dohot 
angka paranganna tu hu tana. 

* * * 
Dung borhat Raja Sohuturon Dolok rap dohot angka parangan­

na tu Lobu Namaduma, marpungu ma bodarina i di bagas ni ina 
ni si Aji Panungkunan Jaho manghata-hatai, i ma ulubalang Parta­
han Soaloon, anggina si Paralamat dohot Datu Bolon Paniop Pa­
gar. Godang antong sitaringotan nasida, songon i nang sihataan 
taringot tu parborhatnasida tu gondang sipatupaon ni Raja So­
huturon Dolok. 

Jadi ninna ina ni si Aji Panungkunan ma, "Olo da angka 
amang! Nunga tung mansai las rohangku, tung songon na marnipi 
nama sipata huhilala dung didok Raja Sohuturon Dolak na gabe 
helana ma hape anakku si Aji Panungkunan on! 

Alai angka amang, ba diboto hamu do na so ada arta hupeop. 
Aha ma patupaon tu ulaon i, ninna rohangku. Beha ma bahenon­
ta mandapothon raja i tu hutanasida?" 

"Anggo i ba inang, ndang pola sarihononmu i. Tuk do i sude 
bahenon ni raja i!" ninna si Aji Panungkunan. 

"Tutu do i nian, alai naeng do tutu adong di hita sian huta 
on, sibahenon tu pesta i, agia pe so godang!" ninna si Paralamat. 

Dung i bagas borngin ma, laho be ma nasida modom tu bagasna. 

Jadi marnipi ma ulubalang Partahan Soaloon bornginna i. Ro 
ma sada natuatua di nipina i tu ibana jala didok ma, "Nunga diida 
ho jala dibege ho do baganding tua i mangalehon poda tu ho tari­
ngot tu sibahenonmu laho mangurupi si Aji Panungkunan. Laho 
!Jla ho tu inganan ni ulok baganding tua i, jala boan ma haen na 
bontar; boan nang napuran na niatupan pitu hibung. Peakkon ma 
napuran i di ginjang ni haen na bontar i. Paboaonna do disi 
manang aha muse sibahenonmuna!" 

Manogotna i marpungu ma muse nasida di bagas ni halak si 
Aji Panungkunan, jadi dipaboa ulubalang i ma nipina i tu nasida. 

Dung i didok Datu Bolon Paniop Pagar ma, "Nunga tung uli 
non i. Tapatupa ma tutu songon na nidok ni natua-tua na di nipi­
mi!" ninna mandok ulubalang i. 

Dibuat nasida ma tutu haen na bontar, diatupi ma napuran pitu 
hibung, dung i borhat ma nasida. Di tongan dalan disungkun Datu 
Bolon i ma, "Ai beha do umbahen na pajumpang ho ale uluba­
lang dohot ulok baganding tua i?" 

Jadi didok ulubalang Partahan Soaloon ma, "Songon on do pa­
ngalahona, ompung Datu Bolon. Dipaboa si Paralamat on tu ahu, 
na diihut-ihuf Raja Parbaliung di ramba parburuan sian pudi ; 
diida ma ninna antong, dibingkas raja na qiaporus i bodilna. 

Dung dibingkas marlojongi ma Raja Parbaliung mangaliluhon 
langkana. Jadi dipamanat si Paralamat on ma dompak d~a piruru 
i mangonai. Disisipi ma tutu nanget-nanget songon panisipi ni 
babiat. Ba dapotsa ma si Aji Panungkunan on tungkap di tano i. 

Songon na so bolas huhaporseai na nidokna i; gabe didok ang­
gingkon ma, 'Agia dipatolon ho manang tu begu dia ahu , ba rade 
do ahu mangkajongjongkon i!' ninna. 

Dung i ruar ma sada ulok baganding tua sian toru ni urat-urat 
ni hau i, ba mangkuling ma ulok baganding tua i, didok ma, 
'Tutu do i na nidok ni anggimi ale ulubalang Partahan Soaloon. 
Ndang adong gabus di hatana i!' 

Jadi hudok ma, 'Nunga dohot ho hape ompung mandok songon 

185 



na binaritahon ni anggingki? Ala ni jorbutna do, umbahen songon 
na so porsea ahu ! ' 

Dung i didok ulok baganding tua i ma muse, 'Na so matanggak 
di bohi do ho, ale ulubalang! Urupi ma si Aji Panungkunan i, asa 
gabe bangkit raja ibana. lngkon tu ibana do pampe harajaon ni 
amana!' ninna. 

Jadi hualusi ma tutu, 'Anggo songon i nimmu ale ompung, pa­
tupaonnami ma na nidokmi. Ndang olo be hami marrajahon raja 
na mangulahon na so uhum.' 

Ba i ma da ompung Datu Bolon, pangkataionnami dohot ulok 
baganding tua i.' 

"Ba nunga tung denggan sude hubege!" ninna Datu Bolon i. 

Dung i sahat ma nasida tu hau inganan ni ulok baganding tua i. 
Dipaherbang Datu Bolon i ma haen na bontar i di tom ni hau i; 
dung i dipeakkon ma napuran na niatupan i diginjangna i. Jadi 
didok ma, "Olo da ompung! Nunga dison hami, nunga saut dipatu­
pa ulubalang Partalian Soaloon na nidokmi. Nunga maporus Raja 
Parbaliung tumadingkon Dolok Pargarutan. Nunga ro Raja Sohu­
turon Dolok mambahen harungguan. Saut ma na nidokmi, pampe 
ma harajaon rri amana tu si Aji Panungkunan . 

. Unang adong be da ompung na alang-alang di utara dohot pur­
ba, di dangsina dohot di pastima, dao ma abat, dao ma bingkolang, 
bereng ma on da ompung!" 

Dung i humaras ma tarbege, ruar ma ulok baganding tua sian 
toru ni angka uraturat ni hau i. 

"Aha ma na niulamuna, umbahen na ro hamu tu inganankon?" 
ninna ulok baganding tua i ma mandok tu nasida. 

"Na mamipi do ahu da ompung, ba disuru sada natua-tua na di 
nipingki ma hami ro tuson mamboan haen na bontar dohot napu­
ran na nistupan pitu hibung. Didok natua-tua i, ba dison ma da 
ompung paboaonmu sibahenonnami!" ninna ulubalang Partahan 
Soaloon. 

"Na denggan ma i tutu; tinggalhon ma dison haen na bontar i, 

dohot napuran na niatupan na pitu hibung i Laho ma hamu jolo 
mulak tu huta. 

Alai manogot sogot ma hamu borhat sian huta tuson , di buha­
buha ijuk. Disi tiur ingkon di toru ni hau on ma hamu ! Ba bereng 
hamu ma manang aha na hupeakkon di haen na bontar i!" ninna 
ulok baganding tua i. 

"On ma dohononku tu ho ale Aji Panungkunan: 

Songon parbue ni hau, 
sai madekdek tu banana, 
Anak na denggan roha maniru, 
pangalaho ni amana ! 

So tung manimbil ho sian pangalaho ni amanta, manang panga-
laho ni Raja Sohuturon Dolak, na naeng simatuam. 

Adong ma na tuat sian dolok , 
adong nanangkok sian toruan. 
Adong na ro sian habinsaran , 
adong na sian hasundutan , 
manumpak ma Na Martua Debata, 
Sai dilehon di ho pasu-pasuan. 

Songon i ma dohononku di ho ale Aji Panungkunan. Sai ingot 
ma i!" ninna ulok baganding tua i. 

"Olo ba ompung, sai ingotonku ma i!" nmna si Aji Panungkun­
an mangalusi. 

Dung i mulak ma nasida tu hu ta. Sahat ro di bagas, disungkun 
ina ni si Aji Panungkunan ma nasida, "Pajumpang do hamu dohot 
ulok baganding tua i?" ninna. 

"Pajumpang do tutu, jala didok do tu hami asa borhat hami 
manogot sogot , di buha-buha ijuk sian hu ta on tu hau inganan­
na nangkin . Disi pe botoon manang aha bahenonna tu haen na 
bontar i! " ninna Datu Bolon Paniop Pagar. 

"Nunga tung denggan i tu tu! " ninna ina ni si Aji Panungkunan. 

Sogot manogot i, tutu ma di buha-buha ijuk, nunga ro uluba­
lang Partahan Soaloon dohot si Paralamat dohot Datu Bolon Pa-

niop Pagar tu jabu ni si Aji Panungkunan; jadi borhat ma nasida 
na opat mandapothon inganan ni ulok baganding tua i. Mansai 
maol dope dianto nasida dalan i, jadi lambat-lambat ma nasida na 
mardalan i. 

Alai dung lam bolas ma diida nasida dalan i, lam dipahatop 
nasida ma mardalan. Sahat ma nasida tu bona ni hau, hapeahan 
ni haen na bontar i, toho ma tiur ari di na jongjong nasida na opat 
humaliang haen na bontar i. 

Dung i diida nasida ma adong marhillong-hillong di ginjang 
ni haen i, pitu hibung. Dipamanat nasida ma, ndang disi be anggo 
napuran na niatupan i. Nunga peak disi singkatna pitu hibung ma~ 
palangki. 

Tarhatotong ma nasida sai jongjong pabereng-bereng mas pa­
langki na peak di ginjang ni haen na bontar i. 

Dung i mangkuling ma Datu Bolon Paniop Pagar, "Ale ompung, 
nunga ro hami songon janjinta nantoari. Patorang ma da ompung, 
dia ma sibahenonnami, ai songon na so huantusi hami na niida 
ni simalolongnami! 

Tinoktok pora da ompung, 
ujungna bahen sige, 
ndang tangkas on huantusi da ompung, 
ba paloas ahu ompung manise ! " 

ninna Datu Bolon i. 

Dung i lam tiur ma ari, jadi ro ma sada ambaroba hurlang na 
balga habang. Dung i songgop ma di hau i. I ma pidong sada na 
ummalo marende-ende. Sai didok ma di ende-endena i: 

Boan ma ale masmi, 
bahen parsaulianmi. 
Tu huta Pargarutan, 
ale Aji Panungkunan. 

Sude ma nasida mamereng dompak ginjang, dung i didok ulu­
balang i ma, "Ale ambaroba hurlang, na malo marende, paboa ma 
tu hami, nunga di dia ompung ulok baganding tua i?" 

Dung i didok ambaroba i ma di ende-endena, " Ndang disi be, 
nunga laho; ndang disi be, nunga laho ! " 

" Beha nama, dia ma sibahenonta?" ninna si Paralamat. 

Mandok songon i dope ibana, mangkuling ma muse ambaroba i, 
ninna ma, 

"Ditonahon ompung ulok baganding do tu ahu, 
unang be sai disi hamu, di toru ni hau, 
boan ma masmi, bahen parsaulianm1 
tu huta Pargarutan, ale Aji Panungkunan!" 

Birr! ninna, habang ma pidong ambaroba i, dung i ndang tarida be. 

"Buat ma mas i ale Aji Panungkunan; nunga tangkas didok, asa 
boanon tu huta. Ndang dison be anggo ompung ulok baganding 
tua, nunga laho sian on. Goarmu dijouhon pidong ambaroba hur­
lang i, ba ho ma mambuat, asa taboan tu huta!" ninna Datu Bo­
lon i. 

Dung i ditungkus si Aji Panungkunan ma mas na pitu hibung 
i, jala diboan nasida ma tu huta. 

Ia dung sahat nasida di bagas disungkun ina ni si Aji Panung­
kunan ma nasida," Pajumpang do hamu dohot ulok baganding 
tua i,jala aha do dibahen tu haen na bontar ?" ninna. 

"Ndang pajumpang be hami inang, doho. ulok baganding tua i. 
Nunga laho huroha sian ingananna i. Alai dung sahat hami nangkin 
tu bona ni hau i, tarsonggot do hami. Ai huida hami ma adong 
marhillong hillong pitu hibung di haen na bontar i. Dung hupa­
manat hami, huida hami ma, hape mas palangki dona marhillong­
hillong i. Anggo napuran na niatupan i '1dang adong be disi. 

Mabiar do hami jolo mambuat; dung ro pe pidong ambaroba 
hurlang na malo marende i, asa barani hami mambuatsa. Ai sai 
didok antong: 

Boan ma ale masmi, 
bahen parsaulianmi. 
Tu huta Pargarutan, 
ale Aji Panungkunan ! 

Jadi hutungkus hami ma tutu mas palangki na pitu hibung i. 
"Ndi on ma da inang!" ninna si Aji Panungkunan, laos dipeak­
kon ma tu am puan ni inana i. 

"O ale amang, uli ni mas palangki on. Godang ni tuanta i 
da amang! Godang ni tuanta i!" sai ninna ina ni si Aji Panung­
kunan i ma, huhut diapus-apus ma nias i. 

Sai longang ma nasida pabereng-bereng mas palangki i, sai las 
ma rohanasida sude. 

* * * 
Dung i dapot ma tingkina, borhat ma pangisi ni huta Dolok 

Pargarutan laho mandapothon Raja Sohuturon Dolok na di Lobu 
Namaduma, ai margondang ma antong nasida di huta i. Ai nunga 
dijalo raja i si Aji Panungkunan gabe helana. 

Nunga be adong bahenonnasida laho mambuat angka na ring­
kot tu pesta i, ai dilehon ulok baganding tua antong maspalangki 
di si Aji Panungkunan. Upana ma i ala na tigor do rohanna, 
ala naung songon i godang antong ditaon angka na hansit diba­
hen Datu Pamurnas dohot Raja Parbaliung. I ma na palambok 
pusu! 

Ina ni si Aji Panungkunan pe, ndada be holsoan; nunga sai 
las rohana, ndang sai diingotingot be hapogosonna. 

Andorang so sahat nasida tu huta i, tar dao dope, maradian 
ma nasida di toru ni sada hau na bolon, hau maranti na opat 
hinaol balgana. Adian maranti ma didok halak goar ni adian i; 
songon alaman nama di toru ni hau i, ala ni bidang ni hundul­
hundulan ni halak na maradian disi. 

Marpahean na denggan be ma nasida. Martali-tali ma angka na 
martali-tali, marsabe-sabe ma angka na marsabe-sabe. Nunga tung 
uli nasida be idaon. Songon i ma nang si Aji Panungkunan, nu­
nga tongam idaon ibana. 

Dung i mardalan ma nasida adong sangombas nari. Dung jonok 
nasida tu huta i, dipalu nasida ma antong bodil tu ginjang, i 
ma paboahon haroronasida. 

Nunga sai mangkuling antong gordang sitinjuang di langit 
di huta Lobu Namaduma. Dung i ro ma angka na manomu-nomu si 
Aji Panungkunan rap dohot angka donganna pangisi ni huta Do­
lok Pargarutan. Dibolus nasida ma tutu harbangan ni huta i, 
dung i masuk ma nasida tu tonga ni alaman. 

Dung sahat nasida sude tu tonga ni alaman, ba mangkuling 
ma ogung sabangunan , dung i manortor ma nasida antong sudena. 
Nunga sai dipatohom si Aji Panungkunan bohina jala dipateng­
gal-tenggal ma tutu tanganna songon na binahen ni angka na ma­
lo manortor. 

Angka donganna i pe songon i do dibahen patuduhon las ni 
rohanasida, marhumaliang humaloho ma nasida, sai saurdot ma­
ngurdothon soara ni gond~ng i. 

Dung i songon na dipananget ma gondang i, hape na naeng 
marsoara do Raja Sohuturon Dolok. Jadi didok raja i ma, "Nu­
nga ro dison ale barengku si Aji Panungkunan, na sian huta Par­
garu tan. Sai songgop ma parhorasan, sai songgop ma pangga­
bean, sai ro ma hamoraon dohot hasangapon di hita on sudena!" 

"I ma tutu, ale rajanami! Sai horas ma hita on sudenna!" 
ninna pangisi ni Lobu Namaduma dohot pangisi ni Dolok Parga­
rutan i sudena. 

Dung i marpungu ma tu bagas ni raja i angka natuatua ni Lo­
bu Namaduma dohot angka natuatua ni Dolok Pargarutan. Mar­
hata ma antong disi angka raja parhata sian parboru dohot raja 
par ha ta na sian paranak . 

Dung i dipatop mangan ma si Aji Panungkunan dohot si Tapi 
Marhillong Sere, boru ni raja i. 

Nunga denggan be sudena mardalan, nunga be tung uli ulaon 
i, mandok hata pasupasu ma nasida tu anak dohot boru i. 

Erne sitamba tua ma, 
parlinggoman ni siborok. 
Luhut ma hita martua, 
debata ma na marorot. 

Bin tang na rumiris, 
ombun na sumorop. 
Anak pe antong di hamu riris, 
ba boru pe antong torop. 

Tubu ma lata, 
di tonga-tonga ni bunga-bunga, 
Sai tubu ma anak na marsangap, 
dohot boru angka na martua. 

Sahat-sahat ni solu ma , 
sai sahat tu bontean. 
Sai horas-horas ma hi ta on mangolu, 
sahat ma hita on luhutna tu panggabean. 

"I ma tutu!" ninna na pungu i sud en a mangolophon angka hata 
na denggan, na pinandok ni angka amanta raja na liat na Iola i. 

Pitu ari pitu borngin nasida na margondang i; ndang hapalang 
tutu balga ni pesta ni Raja Sohuturon Dolak i. Ganup ari do na­
sida manullang horbo; ba dongan ni i muse diseati dope angka pi­
nahan lobu. Bosur ma sude halak mangan indahan dohot mangan 
juhut. Ai tarpatupa do i sude, ala sinur do pinahan antong, jala 
gabe na niula di Lobu Namaduma. 

Dung i godang do tutu sihalashonon ni Raja Sohuturon Dolak. 
Malum do antong sahit ni boruna binahen ni ub.at na dapot si Aji 
Panungkunan. Piga hali ma malua si Aji Panungkunan sian parma­
raan bolon, na so tinagam be mangolu ibana. Ba nunga gabe hela­
na ibana, jala bangkit ma raja di huta Dolak Pargarutan. 

Sai margondang ma nasida na pitu ari i, sai manortori ro di na 
sombu be dihilala. Dung loja ba mangan bosur di bagasan las ni 
roha bolon. 

Salpu ma na pitu ari, marujung ma gondang ni raja bolon i, 
na sangap i, Raja Sohuturon Dolak . 
Dung i dipaborhat Raja Sohurturon Dolak ma boruna dohot he­
lana si Aji Panungkunan laho tu hutana Dolak Pargarutan. Tangkas 
do nasida dipodai huhut muse dipasu-pasu. Didok raja i ma, 
"Nasianju-anjuan ma hamu amang hela dohot ho inang, masiolo-

oloan. Sai adong do tutu angka na hurang di ngolu dohot ang­
ka pambahenan, alai ndang tarida na mabikbik, ia adong na man­
dungkapi; ba ndang adong tarida na matombuk, ia adong na olo 
manjarumi. 

Ba sai ingot hamu ma na nidok ni angka natuatua dohot angka 
na bisuk marroha, pantun do hangoluan , tois hamagoan. Pantun 
hamu marpangalaho maradophon angka hula-hula, dongan sabu­
tuha dohot angka dongan ale-ale , songon i nang tu sude angka na­
tua-tua . 

Balintang ma pagabe, 
tumandangkon sitadoan . 
Arimuna do gabe, 
mamora jala dapotan pansamotan. 

Sai tubuan laklak ma, 
sai tubuan singkoru, 
di dolok ni Purbatua. 
Sai tubu ma anak di hamu , 
tubu ma nang boru, 
angka donganmuna sarimatua. 

Habang ma simarsimbulan , 
tangki ma i jala ualang, 
rabion sibarebe. 
Tapangido ma sian Tuhan , 
tubu anak na gabe ulubalang, 
ba boru pe na mora jala parema . 

Sahat-sahat ni solu , 
ba sahat ma tu bontean. 
Sai horas ma hita mangolu , 
sai sahat antong tu panggabean. 

Borhat ma hamu amang hela, dainang dohot sude angka dongan­
muna, didongani Na Martua Debata! " ninna Raja Sohuturon 
Dolok laho paborhathon nasida . 

Dung i mandok hata ma ulubalang Partahan Soaloon, songon 
na mangamai si Aji Panungkunan , "Olo tutu rajanami , mauliate 

193 



ma di sude hata na uli, angka hata pasu-pasu na nilehon ni raja 
i di hami. Ba on ma dokononnami, 

Hariara na bolon ma rajanami, 
bahen parlape-lapean. 
Ramu ma tutu raja bolon, 
na tau pangunsandean. 
ba hami marhulahula hamu rajanami, 
asa adong ma antong paulaean. 

Anduhur martutu ma rajanami, 
di atas ni Purbatua. 
Horas ma hami na laho mardalan, 
Songon i ma nang hamu na tinggal di huta, rajanami! 

Ba songon pangujungina, ba dohononnami ma muse: 

Sahat sahat ni solu, 
sai sahat ma tu bontean. 
Horas jala leleng hita mangolu, 
sahat ma tutu tu panggabean. 

Boti ma da rajanami, Raja Sohuturon Dolok, dohot sude angka 
pangisi ni huta on!" Songon i ma ulubalang Partahan Soaloon ma­
ngalusi hata ni raja i. 

Dung i borhat ma si Aji Panungkunan dohot pardihutana si 
Tapi Marhillong Sere rap dohot angka pangisi ni huta Dolak Par­
garutan tu hutanasida. Di na mardalan i nasida, sanga dope di­
ida si Aji Panungkunan bona ni gala-gala na tinalik ni Datu Pa­
murnas, na di topi ni Aek Parbaraan. 

Jadi sai lungun ma rohana marningot i sudena, ai disi ma 
dialo ibana antong hata ni Datu Pamurnas na so uhum i, gabe i 
ma mula ni singkam mabarbar. Marudut-udut ma angka na hansit 
tinaonna. 

Dung i diida si Tapi Mahillong Sere ma sai tungki si Aji 
Panungkunan, jadi dituntun ma tar jumolo angka pangisi ni huta i. 
Dung tar anding nasida mardalan ma ibana di lambung ni si Aji 
Panungkunan, didok ma, "Olo dope ho anak ni namboru mangalap 
gala-gala na mardongan sirumondang bulan i!" 

"Ndang olo be ahu da boru ni datulang, ai tung so tarturihon 
do hansitna. I do umbahen sai tungki ahu, ala na huingot ma i 
sude!" ninna si Aji Panungkunan. 

"Olo tutu anak ni namboru. Tutu do i, godang na i na hansit 
dohot na dangol ditaon ho. lngkon dalananmu do i huroha salu­
hutna asa pajumpang hita, asa rap hita sahangoluan. 

Aut so hona ihot ho di harangan pasihotangan i, atik na so ro 
do Boru Saniang Naga paboahon ubath1 tu ho!" ninna si Tapi 
Marhillong Sere. 

"Tutu do na nidokmi ale boru ni datulang, dalan do i sude!" 
ninna si Aji Panungkunan. Mago ma antong lungun ni rohana; 
ondang tungki b~ ibana mardalan. 

Si Tapi Marhillong Sere pe dihudus ma tu jolo mangeahi angka 
donganna, ai nunga songon na dao di jolo an nasida. 

Dung i sai dihudus nasida ma na mardalan i, asa gira sahat 
tu Dolok Pargarutan, ai nunga antong guling dao ari. Horas-horas 
do nasida sude sahat tu Dolok Pargarutan, jala songon na so dihi­
lala nasida do na mardalan i, nang pe songon i dao, ala las ni roha­
nasida be ma i. 

Marsogotna i marpio mangan ma si AJi Panungkunan, ro ma 
tutu sude pangisi ni huta i. Sipanganon las ni roha ma i, ala nunga 
denggan sude antong ulaon i marujung, horas-horas sahat nasida 
tu huta. 

"Ndang na mangkolit ahu da angka amang dohot hamu angka 
inang, molo tung hurang butong hamu; ba sibahenon dona so ada. 
Alai manang beha pe pangalaho ni sipanganon i, ba godang ma si­
butong-butong, otik sipir ni tondi. Pamurnas ma i tu daging, ba 
saudara ma i tu bohi, sipalomak imbulu ma i, sipaneang holi-holi. 
Baboti ma da angka amang dohot hamu angka inang!" ninna si 
Aji Panungkunan. 

Jadi mangalusi ma natua-tua ni huta i, d1dok ma, "Ndang adong 
hami manarita da amang Aji Panungkunan. Nunga tung bosur ha­
mi mangan indahan na las, mahap do marlompan juhut. Ba on do 
dohononna mi: 

Bagot na marhalto ma, 
na tubu di robean. 
Horas hami na manganhon, 
tubu di hamu singkat ni i na mangalehon. 

Ba andor ras ma andor ris, 
andor ni Simamora. 
Sai horas ma hita on jala torkis, 
sai rap gabe ma jala namora. 

Ba nunga hita horas-horas mulak sian Lobu Namaduma; sahat 
tu hutanta on so ada na hurang. Sai manumpak ma Na Martua De­
bata dipasaut sude angka na tasangkap; sahat ma tu hita on 
saluhutna parhorasan dohot panggabean!" 

Dung sun na mangan i, laos marpungu ma pangisi ni huta i 
muse tu sopo mangkatai taringot tu na bangkit raja si Aji Panung­
kunan. Nunga satolop nasida di bagasan las ni roha, ba dibuhul 
ma arina. 

Dijou nasida ma Raja Sohuturon Dolok sian Lobu Namaduma 
dohot angk;i natua-tua ni huta i, asa dohot nasida antong manga­
dopi ulaon i. 

Dung dapot arina marroan ma angka na jinou, ro ma nang raja 
ni Lobu Namaduma, simatua ni si Aji Panungkunan. Diborothon 
ma horbo di tonga ni alaman, ditullang ma, disahe jala diparmasak. 

Dipalu ma gondang, manortor be ma nasida jala ditariashon ma 
antong naung bangkit si Aji Panungkunan gabe raja ni Dolok 
Pargarutan. Saut ma pampe tu ibana harajaon ni amana nahinan. 

Sidung na manortor i mangan ma nasida. Sai las ma roha ni ina 
ni si Aji Panungkunan; sipata songon nipi dihilala na masa i. Man­
sai las rohana, ai nunga bangkit raja anakna. Nunga adong antong 
donganna sahangoluan manungkol-nungkoli ibana di ngoluna. 
Tung diapus do ate-atena molo dibereng parumaenna si Tapi Mar­
hillong Sere na uli i, na so ada anian. Alai ndada holan rupana uli, 
tung dohot do pangalahona so hasurahan. Boru ni raja ma 
antong, na umboto sude ruhut-ruhut ni adat. 

Sude do pangisi hi huta i marlas ni roha. Hira na diboan si Tapi 

Marhillong Sere do pasu-pasuan ni Lobu Namaduma. Ai ringgas ma 
halak sude mulaulaon, ba gabe ma na niula, sinur ma na pinahan, 
mamora ma tutu pangisi ni Dolok Pargarutan. 

Sai satahi ma pangisi ni Lobu Namaduma dohot pangisi ni 
Dolok Pargarutan. Ndang adong manang huta dia pe na mangate 
mangalo nasida. Sonang be ma nasida mangula angka ulaonna, so 
haribo-riboan. 

Dung i mamora ma Raja Aji Panungkunan. Songon Raja Sohut­
turon Dolok do ibana mangarajai, parhatian na so teleng, sihorus 
na gurgur, sitambai na hurang. 

Sonang ma raja i dohot pardihutana s1 Tapi Marhillong Sere, 
gabe ma huhut nasida, maranak marboru. 

